
Қазақстан Республикасы Ұлттық Банкінің

сыбайлас жемқорлыққа қарсы стандарттары

1. Қазақстан Республикасы Ұлттық Банкінің (бұдан әрі – Ұлттық Банк) сыбайлас жемқорлыққа қарсы стандарттары «Сыбайлас жемқорлыққа қарсы іс-қимыл туралы» Қазақстан Республикасының Заңы 10-бабының 2-тармағына сәйкес әзірленді және Ұлттық Банкте сыбайлас жемқорлықтың алдын алуға бағытталған ұсынымдар жүйесін белгілейді.

2. Ұлттық Банк қызметшілерінің іс-қимыл қағидалары.

2.1.    Ұлттық Банктің қызметшісі:

2.1.1. Жеке және заңды тұлғалардың құқықтарын және заңды мүдделерін іске асырған кезде:

1) жеке және заңды тұлғалардың құқықтарын, еркіндіктерін және заңды мүдделерін сақтауды және қорғауды қамтамасыз етуге, Қазақстан Республикасының заңнамасында белгіленген тәртіппен және мерзімдерде жеке және заңды тұлғалардың өтініштерін қарауға, олар бойынша қажетті шаралар қабылдауға;
2) жеке және заңды тұлғалардың өз құқықтарын және заңды мүдделерін іске асыруына кедергі келтіретін не қиындататын әрекеттеріне (әрекетсіздігіне) жол бермеуге;
3) өзінің не үшінші тұлғалардың заңсыз мүліктік және мүліктік емес пайданы алуы үшін өздерінің лауазымдық өкілеттіктерін және олармен байланысты мүмкіндіктерді пайдаланбауға тиіс.
2.1.2.   Басқарушылық және өзге шешімдерді дайындаған және қабылдаған кезде өз құзыреті шеңберінде барлық деңгейдегі басшылар:

1) қызметкерлердің жұмыс тәжірибесін және атқаратын лауазымдарын ескере отырып қол астындағы қызметкерлер арасындағы еңбек жүктемесін біркелкі бөлуге;
2) қол астындағы қызметкерлер қызметінің нәтижелерін бағалаған кезде, сондай-ақ оларға қатысты ынталандыру және өндіріп алу шараларын қолданған кезде әділ және объективті болуға;
3) қол астындағы қызметкерлердің сыбайлас жемқорлыққа қатысты құқық бұзушылықтарды жасауына ықпал ететін себептер мен жағдайларды жоюға;
4) қол астындағы және басқа қызметкерлер тарапынан сыбайлас жемқорлыққа қарсы заңнаманың нормаларын бұзу фактілеріне жол бермеуге және  тоқтатуға;
5) сыбайлас жемқорлықтың алдын алу бойынша, сондай-ақ қол астындағы қызметкер өзінің қызметтік міндеттерін атқару барысында онда туындаған мүдделер қақтығысын реттеу бойынша жан-жақты шараларды уақтылы қабылдауға;
6) қызметтік емес немесе жеке тапсырмаларды орындау үшін қол астындағы қызметкерлерді тартуға жол бермеуге;
7) мемлекеттік көрсетілетін қызметтердің қоғамдық мониторингі нәтижелерін қарауға және мемлекеттік қызметтерді көрсетуге қажетті рәсімдерді жеңілдету, құжаттар мерзімдерін және тізбесін қысқарту бөлігінде мемлекеттік көрсетілетін қызметтердің бизнес процестерін одан әрі оңтайландыру жөніндегі іс-шараларды жүзеге асыруға тиіс.
2.1.3.    Нормативтік құқықтық актілердің жобаларын дайындаған кезде:

1) азаматтардың заңда белгіленген құқықтары мен еркіндігін сақтауға;

2) заңды тұлғалардың құқықтары мен заңды мүдделерінің бұзылуына жол бермеуге;

3) нормативтік құқықтық актілердің жобаларын Қазақстан Республикасы заңнамасының талаптарына сәйкес әзірлеуге;

4) өзіне немесе үшінші тұлғалар үшін заңсыз пайда алуы мақсатында нормативтік құқықтық актілерді әзірлеуге жол бермеуге;

5) «Құқықтық актілер туралы» Қазақстан Республикасының Заңына сәйкес сыбайлас жемқорлыққа қарсы ғылыми сараптама жүргізу үшін нормативтік құқықтық актілердің жобаларын жіберуге;

6) кәсiпкерлiк субъектiлерiнiң мүдделерiн қозғайтын нормативтiк құқықтық актінiң жобасын сараптамалық қорытындылар алу үшiн, оның ішінде оларды кейіннен мүдделі мемлекеттік органдармен әрбір келісу кезінде ашық нормативтік құқықтық актілер интернет-порталында орналастырылғаны туралы хабарламаны Қазақстан Республикасының Ұлттық кәсіпкерлер палатасына және сараптама кеңестеріне жiберуге; 

7) нормативтiк құқықтық актілердiң жобаларын Қазақстан Республикасы заңнамасының талаптарын ескере отырып, ашық нормативтік құқықтық актілер интернет-порталында жария талқылау үшін орналастыруға тиіс. 
2.1.4. Мемлекеттік қызметтерді көрсету, лицензиялық-рұқсат беру функцияларын, лицензияланатын қызмет түрін іске асырған кезде:

1) Қазақстан Республикасының мемлекеттік қызмет көрсету тәртібін айқындайтын нормативтік құқықтық актілеріне сәйкес мемлекеттік қызметтерді көрсетуге;
2) мемлекеттік көрсетілетін қызметтер тұтынушысы ретінде қаржы нарығы субъектілерінің сұранысына көңіл бөле отырып, көрсетілетін мемлекеттік қызметтер сапасын арттыру жөнінде тұрақты негізде шаралар қабылдауға;

3) мемлекеттік көрсетілетін қызметтер және рұқсаттар алуға өтініштерді, көрсетілетін қызметті алушылардың шағымдарын қарау кезінде төрешілдікке жол бермеуге, олардың қаралу нәтижелері туралы  белгіленген мерзімдерде хабардар етуге; 

4) қызметтік емес қатынастар орнатпауға, мемлекеттік көрсетілетін қызметтер және рұқсаттар алуға өтініш білдірушілермен тікелей байланысты барынша азайтуға; 

5) Қазақстан Республикасының заңнамасында көзделген жағдайларды қоспағанда, мемлекеттік қызметтерді көрсету және рұқсаттар алу үшін бекітілген тізбеге кірмейтін қосымша құжаттарды ұсынуды талап етпеуге және сұратпауға;   

6) көрсетілетін қызметті алушылардан ақпараттық жүйелерден алуға болатын құжаттарды талап етпеуге;
7) көрсетілетін қызметті беруші мемлекеттік қызметті көрсету кезінде негізсіз бас тарту жағдайларына жол бермеуге;

8) Қазақстан Республикасының мемлекеттік қызмет көрсету тәртібін айқындайтын нормативтік құқықтық актісінде және Қазақстан Республикасының тиісті заңдарында көзделмеген негіздемелер бойынша мемлекеттік қызмет көрсетуге жол бермеуге;
9) рұқсат беру рәсімін бірмезгілде жүзеге асырумен қағаз нысанында жүзеге асырылған рұқсат беру рәсімдері туралы ақпаратты мемлекеттік электрондық рұқсаттар мен хабарламалар тізіліміне уақтылы енгізуге;

10) көрсетілетін қызметті алушыға мемлекеттік қызмет көрсету тәртібі туралы толық және дәйекті ақпаратты қолжетімді нысанда ұсынуға;

11) көрсетілетін қызметті алушылардың сұратуы бойынша мемлекеттік көрсетілетін қызметтің орындалу кезеңі туралы хабардар етуге;

12) мемлекеттік көрсетілетін қызметтердің қоғамдық мониторингінің нәтижелерін қарауға және рәсімдерді жеңілдету, мемлекеттік көрсетілетін қызметтердің мерзімдерін және тізбесін қысқарту бөлігінде мемлекеттік қызметтерді көрсетудің бизнес процестерін одан әрі оңтайландыру жөніндегі іс-шараларды жүзеге асыруға тиіс.
3.      Өзге де шектеулер, тыйымдар мен талаптар.

3.1.   Ұлттық Банктің қызметшісі:

1) Қазақстан Республикасы Президентінің саясатын ұстануға және оны жүйелі түрде іске асыруға;

2) заңдылық қағидатын басшылыққа алуға, Конституцияның, Қазақстан Республикасының заңдары мен өзге де нормативтік құқықтық актілерінің талаптарын қатаң түрде сақтауға;
3) еңбек тәртібін сөзсіз сақтауға, берілген өкілеттіктерді адал, әділ иелік етуге және өзінің қызметтік міндеттерін тиісінше орындауға;

4) мемлекеттік меншіктің сақталуын қамтамасыз етуге, оны орынды, тиімді және қызметтік мақсаттарға ғана пайдалануға;

5) сыбайлас жемқорлыққа қарсы іс-қимыл жасауда, сыбайлас жемқорлық құқық бұзушылықтарды анықтауда белсенділік көрсетуге;
6) конфиденциалдылықты сақтауға және Қазақстан Республикасының заңдарында көзделген жағдайларды қоспағанда, автоматтандырылған ақпараттық шағын жүйелермен (оларға қолжетімділік болған кезде) жұмыс істеген кезде алынған дербес деректер мен ақпаратты қоса алғанда, өзінің лауазымдық өкілеттіктерін орындау кезінде кез келген тасымалдағыштар арқылы алынған, қабылдау үшін кез келген қолжетімді нысандағы қызметтік, коммерциялық (оның ішінде бағалы қағаздар нарығындағы), банктік құпияны, микрокредит беру құпиясын, сақтандыру, зейнетақы жинақтары, жеке салымдар (жинақтар) құпиясын, мемлекеттік құпияларды және өзге де ақпаратты үшінші тұлғаларға жария етпеуге;
7) мүдделер қайшылығын болдырмау және оларды шешу бойынша шаралар қабылдауға;

8) басқа тұлғаларды сыбайлас жемқорлық  құқық бұзушылықтарды жасауға итермелемеуге және ынталандырмауға;

9) Ұлттық Банктің жағымды имиджін қолдауға: Ұлттық Банк қызметкерлерінің корпоративтік мәдениеті кодексі мен іс-қимылдарының этикалық нормаларын  сақтауға, қызметтік міндеттерін атқарған, мемлекеттік қызмет көрсеткен және жеке тұлғалармен және заңды тұлғалардың өкілдерімен басқа да сыртқы және ішкі өзара әрекеттесу кезінде сыпайылық көрсетуге тиіс.

3.2. Ұлттық Банктің қызметшілеріне:

1) өздерінің қызметтік өкілеттіктерін және олармен байланысты мүмкіндіктерін не заңды және жеке тұлғалардан немесе олардың өкілдерінен мүліктік пайда, ақша, көрсетілетін қызмет және өзге нысандардағы кез келген сыйақы алу үшін өздерінің өкілеттіктерін өзгеше пайдалануға байланысты заңсыз мүліктік игiлiктер мен артықшылықтарды жеке өзі немесе делдалдар арқылы алуға;

2)  Қазақстан Республикасының заңнамасында көзделген, сыбайлас жемқорлықпен ұштасатын немесе сыбайлас жемқорлыққа жағдайлар туғызатын, заңнамада белгіленген әкімшілік және/немесе қылмыстық жауапкершілікке әкеп соғатын  кінәлі түрдегі іс-әрекеттерді (сыбайлас жемқорлық құқық бұзушылық) жасауға;

3) Қазақстан Республикасының заңнамасында көзделген жағдайларды қоспағанда, жеке басына қатысты, оның ішінде өзінің жақын туыстарының 
(ата-аналарының, балаларының, асырап алушылардың, асырап алынған балаларының, ата-анасы бiр және ата-анасы бөлек аға-iнiлерiнің және 
апа-сiңлiлерiнің, қарындастарының, аталарының, әжелерiнің, немерелерiнің) және (немесе) зайыбының (жұбайының), сондай-ақ жекжаттарының (зайыбының (жұбайының) аға-iнiлерiнің және апа-сiңлiлерiнің, қарындастарының, 
ата-аналарының және балаларының) материалдық мүдделерін қанағаттандыруға байланысты мәселелерді шешу кезінде өздерінің қызметтік өкілеттіктерін пайдалануға;
4) Ұлттық Банкке қызметке кіру және қызмет бабында ілгерілету кезінде Қазақстан Республикасының заңнамасында көзделмеген артықшылықтар (тамыр-таныстық, отбасылық, жақындық) беруге;
5) шешімдерді дайындау мен қабылдау кезінде жеке және/немесе заңды тұлғаларға құқыққа сыйымсыз қолдау көрсетуге;

6) кәсіпкерлік және кіріс алумен байланысты өзге де қызметті жүзеге асыру кезінде кімге болмасын Қазақстан Республикасының заңнамасында көзделмеген кез келген жәрдем көрсетуге;

7) Қазақстан Республикасының заңнамасында жеке және/немесе заңды тұлғаларға ұсынылуы көзделген ақпаратты беруден негізсіз бас тартуға, оны кешіктіріп беруге, дәйексіз немесе толық емес ақпарат беруге;

8) Қазақстан Республикасының заңнамасында жеке және заңды тұлғалардың ұсынуы көзделмеген ақпаратты олардан талап етуге;

9) мемлекеттік қаржылық және материалдық ресурстарды жекелеген кандидаттардың сайлау қорларына немесе қоғамдық бірлестіктерге беруге;

10) жеке және заңды тұлғалардың өтініштерін қараудың және оның құзыретіне кіретін өзге мәселелерді шешудің заңмен белгіленген тәртібін бұзуға;

11) ресми адамдардың лауазымдық өкілеттіктерін пайдалана отырып, мүліктік пайда, игіліктер не артықшылықтар алу үшін аталған адамдарға сыйлықтарды тарту етуге және қызметтік емес қызметтер көрсетуге; 
12) кредиттер, несиелер, жылжымайтын және өзге де мүлiкті алу кезінде Қазақстан Республикасының заңнамасында көзделмеген артықшылықтарды пайдалануға;
13) қадағалауға алынған субъектілерді мемлекеттік реттеу, бақылау және қадағалау жөніндегі өкілеттіктерді беруге, сондай-ақ өздерінің мемлекеттік немесе оларға теңестірілген функцияларын орындауды үшінші тұлғаларға беруге; 

14) жоғары немесе төмен тұрған не қызметі немесе жұмыс бойынша олармен өзге де байланысты адамдармен ақшалай немесе өзге де мүліктік сипаттағы құмар ойындарға қатысуға;

15) инвестициялық қорлардың пайларын, коммерциялық ұйымдардың облигацияларын, акцияларын сатып алуға;

16) Ұлттық Банкте үшінші тұлғалардың істері бойынша өкілі болуға; 

17) лауазымдық қызметті  материалдық-техникалық, қаржылық және ақпараттық қамтамасыз ету құралдарын, өзге де мемлекеттік мүлікті және қызметтік ақпаратты қызметтік емес мақсаттарға пайдалануға; 

18) Ұлттық Банктің қалыпты жұмыс істеуіне және қызметтік міндеттерді орындауына кедергі келтіретін іс-әрекеттерге қатысуға; 

19) басқа мемлекеттік органдардың, ұйымдардың қызметіне заңсыз араласуға;

20) мүдделер қақтығысы орын алатын болса, лауазымдық міндеттерді атқаруға;
21) Ұлттық Банктің басқа қызметшілеріне, өзге де жеке тұлғаларға және заңды тұлғалардың өкілдеріне қатысты негізсіз айыптауларға, дөрекілік, адамның ар-ұжданын кемсіту, әдепсіздік, орынсыз мінез-құлық фактілеріне жол беруге;  
22) Қазақстан Республикасының шегінен тыс орналасқан шетелдік банктерде шоттар (салымдар) ашуға және иеленуге, қолма-қол ақша мен құндылықтарды сақтауға тыйым салынады.
3.3 Ұлттық Банктің қызметшілері «Сыбайлас жемқорлыққа қарсы 
іс-қимыл туралы» Қазақстан Республикасының Заңында белгіленген өзге де шектеулер мен тыйымдарды қабылдайды.
4. Қорытынды ережелер.

4.1.
Сыбайлас жемқорлыққа қарсы стандарттарды Ұлттық Банктің барлық қызметшілері орындауға міндетті.

4.2.
Сыбайлас жемқорлыққа қарсы стандарттарды орындамағаны не тиісінше орындамағаны үшін Ұлттық Банктің қызметшілеріне Қазақстан Республикасының заңнамасында көзделген жағдайларды қоспағанда, тәртіптік жауапкершілік жүктеледі.

4.3 Ұлттық Банк қызметшілерінің сыбайлас жемқорлыққа қарсы стандарттарды сақтауын бақылау Ұлттық Банктің тиісті құрылымдық  бөлімшелерінің басшыларына жүктеледі.
